Málaferli vegna hundrað ára samfélagsvanda
Þetta er dæmisaga um samfélagsleg álitamál tengd áformum um virkjanir við Þjórsá og hvernig óvissa um samninga og óvænt tækifæri til að græða ýta samskiptum fólks út fyrir eðlileg mörk og næra lagakrækjuréttarfar. 
Jarðirnar Hagi II í Skeiða- og Gnúpverjahreppi og Krókur í Ásahreppi eru báðar á bökkum Þjórsár og báðar dæmi um landsvæði þar sem óvissa aldargamalla samninga Fossafélagsins Títans við bændur fyrri tíðar kom í bakið á nútímafólki. Eitt af því sem samfélagsrannsóknir vegna virkjana þurfa að ná yfir eru óljósir opinberir og hálfopinberir samningar sem geta komið óskyldum aðilum í koll – áratugum síðar –  af því ekki er skýrt búið um hnútana af hálfu ríkis, sveitarfélaga eða framkvæmdaraðila. 
Einn hæstaréttardómur er fallinn vegna Króks en málaferli hafa staðið milli núverandi og fyrrverandi eigenda Haga II á áhrifasvæði fyrirhugaðrar Hvammsvirkjunar í mynni Þjórsárdals. Eins og nærri má geta valda slík málaferli sárindum og samfélagstjóni auk fjárhagstjóns þolenda. 
Forsaga málsins er sú að eigendur nýbýlisins Haga II sem stofnað var út úr jörðinni Haga I árið 1990 var selt ellefu árum seinna þegar bændur þar ákváðu að flytjast á Selfoss. Nýir ábúendur óskyldir keyptu jörðina í mars 2001 og hafa búið þar síðan í tvíbýli með ættingjum brottfluttu fjölskyldunnar.  
Á nýliðnum áratug hófust samningar Landsvirkjunar við bændur um afsal lands og annarra náttúrugæða vegna virkjana. Þá kom í ljós að Landsvirkjun taldi sig eiga vatnsréttindin í ánni og ekki annað í boði en að semja um bætur fyrir virkjanir. Fyrirtækið ætti vatns- og virkjanaréttinn. Mörgum kom þetta á óvart, enda eru samningar Títanfélagsins forsögulegir og líkjast engu sem gert er í nútímanum. Auk þess hafði Títanfélagið farið á hausinn fyrir um hálfri öld og lítið til þess spurst síðan. 
Við stofnun jarðarinnar Haga II úr landi Haga I á árinu 1990 fylgdu engin gögn um vatnsréttindi, hvorki seld né óseld. Ástæðan fyrir því er að sögn fasteignasala sú að vatnsréttindi skal ekki selja út frá aðalbýli. Því hafi aldrei nein vatnsréttindi fylgt Haga II og því hafi verið ástæðulaust að nefna hvort slík réttindi hafi fylgt aðalbýlinu eða ekki. Hins vegar virðist núverandi bóndi hafi komist á þá skoðun í samningum við Landsvirkjun að vatnsréttindi hefðu átt að fylgja sinni jörð;  vatnsréttindi jarðar sem liggi að ánni hljóti að fylgja jörðinni. Því hefði við söluna 2001 átt að fylgja gögn um Títansamninginn þar sem segir frá því að Hagi hafi afsalað sér vatnsréttindum árið 1917. Engin slík gögn höfðu Holta-nokkurn tímann fylgt jörðinni og hjá lögmanni fyrri eiganda fást þær upplýsingar að veðmálabækur beri ekki með sér upplýsingar um Títansamninga og þeim hafi ekki verið þinglýst sérstaklega. 
Bóndinn í Haga II höfðar svo mál á hendur fyrri eigendum jarðarinnar 16. febrúar 2011 örfáum dögum áður en fyrningarfrestur rennur út.  Hann fær óháða matsmenn til að meta virði vatnsréttinda hefðu þau fylgt.  Matsmennirnir komast að því að vatnsréttindin séu virði 8 milljóna króna. Þar stendur málið í dag en þegar litið er á sögu Títanfélagsins og þeirra samninga kemur margt merkilegt í ljós. 
Forsaga málferla á árinu 2011
Þess má geta hér að verulegar deilur stóðu bæði um gildi og verðmæti í Títansamninganna og hver ætti þá.  Landeigendum nútímans við Þjórsá er því mikil vorkunn þegar óljósir fortíðarsamningar af þessu tagi skjóta upp kolli alveg að óvörum þegar stórfyrirtæki setjast óboðin að borðum bænda.  
Títanfélagið var fyrirtæki um stórkostlega framtíðarsýn og líktist meira viðskiptavæntingafjárfestingafyrirtækjum nútímans en þeirri minniháttar verslun með áþreifanlega hluti sem algeng var í þá daga.  Einar Benediktsson lét sig ekki muna um að selja norðurljósin; þarna voru á ferð ofurhugar í fjárfestingum, skáldskap og athafnaskáldskap, sem hrærðust í öðrum veruleika en fólk almennt. Það er hinsvegar almenningur sem enn sýpur seyðið af draumkenndum fyrirætlunum þá – sem nú. 

Árið 1918 var Einar Benediktsson og Fossafélagið Títan búnir að kaupa upp flest vatnsréttindi í afréttum hreppa í uppsveitum Árnessýslu. Landsstjórnin sendi þá símskeyti til allra sýslumanna og benti á að vatnsréttindi væru almenningseign og að svokölluð fossnefnd teldi alla þá sölusamninga sem hreppar hefðu gert um vatns- og landsréttindi í afréttum ólögmæta. 

Vonuðust menn eftir því að fossanefnd myndi verða þeim hliðholl um virkjanir, en nefndina hafði Alþingi sett á laggirnar til þess að gera heildarúttekt á fossamálum og gera tillögur um framtíðarstefnu íslenskra stjórnvalda í virkjunarmálum. Fossanefnd skilaði tillögum sínum árið 1919 og var álit meirihluta hennar að vísa bæri frá umsókn Títan og að stjórnvöld hæfu þess í stað undirbúning virkjana. Títan hélt þó áfram að starfa og Einar fór nokkrar ferðir til Ameríku í fjáröflunarskyni, en allt kom fyrir ekki. Menn héldu að sér höndum enda þótt með frumvarpi sem varð að lögum 31. maí 1927 hafi Títan verið gefið leyfi til að virkja Urriðafoss í Þjórsá. Sakir fjárskorts varð ekkert úr þessum virkjunaráformum og lognaðist Fossafélagið Titan að mestu útaf uns félaginu var formlega slitið árið 1951.

1952 yfirtekur ríkið vatnsréttindin í Þjórsá, 1965 eru þau lögð til Landsvirkjunar en álitamálin eru mörg til dæmis komst óbyggðanefnd að því seint á síðasta áratug að réttindin væru í eigu ríkisins en ekki Landsvirkjunar þar sem Gnúpverjahreppur hafi ekki átt réttindin þegar þau voru seld.  Það er því engin furða að lagaleg staða vefjist fyrir ábúendum jarða við Þjórsá eftir allt sem á undan er gengið. 

http://www.rikisendurskodun.is/fileadmin/media/skyrslur/samn_nedri_hl_thjorsar.pdf

Hér á undan má sjá skýrslu ríkisendurskoðunar um samninga Títan við Þjórsá, sem varpar ljósi á framhald málsins. En einnig er fólki bent á að kynna sér Króksdóminn sem er dómur Hæstaréttar númer 388 frá árinu 2005 og er hann fyrirmynd að máli því sem núverandi ábúandi Haga II höfðar gegn fyrrverandi ábúa. 

Þetta er dæmisaga af samfélagsáhrifum óorðinna virkjana, hún er studd heimildum en þó alls ekki tæmandi enda er það ekki á almenna umsagnaraðila leggjandi að fylgjast með öllum þeim álitamálum og lagatækniatriðum sem sprottið hafa upp tengd virkjunum við Þjórsá. Það er afstaða mín mikill misbrestur sé á því að opinberir aðilar og orkugeirinn hafi borið þá ábyrgð sem ber í flóknum og vandasömum málum sem framkvæmdum fylgja. Óvissa, lagakrækjur, sérkennilegir samningar og vörpun ábyrgðar á saklausa borgara hafa einkennt ferlið við Þjórsá og annarsstaðar sem virkjað er. Þetta er ein af mörgum ástæðum þess að samfélags og stjórnsýsluþætti þessara mála þarf að taka alveg í gegn. Og það þarf að vernda samfélagið við Þjórsá með friðun eftir það sem á undan er gengið. 

